Gair i’r Clerigwyr/Tîm Arweiniol
Ystyrir stiwardiaeth a’r maes o addysgu ynghylch rhoi yn aml fel gweinidogaeth anodd.  I lawer o glerigwyr, yn arbennig, fe’u gwelir fel 

meysydd dadleuol sy’n debygol o beri tramgwydd.  Rhan o’r broblem yw’r ffaith yr ymdrinnir â’r pynciau hyn yn aml yn ynysig pan mae yna argyfwng ariannol annisgwyl, pan ddylid edrych ar hyn oll yng nghyd-destun gweledigaeth a strategaeth yr eglwys leol yn eu cyfanrwydd.
P’run ai a ydym yn hoffi hynny ai peidio, y clerigwyr lleol a’u timau arweiniol yw’r bobl allweddol os yw plwyf i symud ymlaen gyda gweledigaeth, i ffurfio strategaeth genhadol ac i ddarparu adnoddau digonol ar gyfer y gwaith.

Mae’r rhaglen hon yn ymwneud â ‘theulu’r ffydd’.  Nid ydym yn argymell strategaeth o geisio codi arian oddi wrth gylch ehangach ac ehangach o bobl yn y plwyf ond yn hytrach byddwn yn ystyried sut mae’r rhai sy’n addoli ac yn ymwneud yn gyson â’r eglwys leol yn rhoi.  Nid yw o unrhyw les i’r Eglwys pan fo llawer iawn o bobl ond yn dod i gysylltiad â ni pan fyddwn yn codi arian neu’n gofyn am roddion.  Does dim syndod bod pobl y tu allan i’r Eglwys ac ar ei chyrion yn ei gweld ond fel un elusen ymhlith llawer yn cardota. Clywir y gŵyn yn aml bod “yr Eglwys byth a hefyd yn gofyn am arian”.  A’r gwir ydy mai dyna’n aml yr unig agwedd ar waith yr Eglwys y mae’r rhan fwyaf o bobl yn ei gweld!  

Mae yna angen symud ar frys oddi wrth y ‘diwylliant cardota’ sy’n tra‑arglwyddiaethu tuag at ddiwylliant o fuddsoddi yn ein plwyfi.  Mae buddsoddi’n awgrymu disgwyl rhywbeth yn ôl.  Yn achos yr Eglwys yr hyn a enillir fydd cenhadu mwy effeithiol - gallu cyflawni’n well yr hyn y mae Duw’n ein galw i wneud a hynny gydag adnoddau digonol.
Byddwn yn ceisio ymdrin â phwnc rhoi yng nghyd-destun ein gweledigaeth ar gyfer cenhadu o fewn yr eglwys leol.  Mae angen i blwyfi ofyn, “Beth yw ein cenhadaeth?” a “Beth ydyn ni’n ceisio ei gyflawni?”

Credwn mai pobl Dduw yn yr eglwys leol a ddylai gynnal gwaith Duw drwy’r eglwys leol.  Ni allwn ddisgwyl i’r plwyfolyn nad yw byth yn cymryd rhan mewn dim naill ai i ddeall nac i gyfranogi yn ein cenhadaeth, ac ni ddylem ddisgwyl i’r fath berson gyfrannu o ddifrif tuag ei chynnal. Cofiwch na ellwch ddisgwyl i anghredinwyr ymddwyn fel credinwyr nes y byddant yn gredinwyr!

Mae ein pwyslais ar gynnig gwybodaeth ynghylch adnoddau, yr anghenion a chenhadu ynghyd ag ar addysgu ynghylch rhoi yng nghyd-destun bod yn ddisgyblion ac ymateb yn ufudd i ofynion Duw – y Duw sydd ei hun yn rhoi ac yn caru rhoi.  Mae gan y clerigwyr swyddogaeth allweddol o fewn y rhaglen hon, nid yn gymaint o safbwynt ei threfnu eu hunain ond drwy sicrhau ei bod yn cael ei chyflawni.  

Rhaid ystyried rhoi fel rhywbeth a ddylai ddeillio’n briodol o fod yn ddisgybl ymroddedig.  Ceisiwn symud ein cynulleidfaoedd oddi wrth y ddibyniaeth draddodiadol ar gymorthdaliadau tuag at gydnabod cyfrifoldeb Cristnogion yn lleol i gynnal y genhadaeth Gristnogol yn eu hardal hyd eithaf eu gallu.

Ceisiwn hefyd bwysleisio ein cyfrifoldeb tuag at yr Eglwys ehangach.  Fel Anglicaniaid, nid dim ond eglwysi cynulleidfaol lleol ydym, sydd ond yn gofalu am ein parhad fel plwyfi.  Rydym yn rhan o deulu esgobaethol, cenedlaethol a byd eang lle rydym yn gweithio ar sail yr egwyddor bod y cryf yn gyffredinol yn cynorthwyo’r gwan.

Bydd yr addysgu yn pwysleisio’r egwyddorion o roi yn rheolaidd, yn gymesur, fel rhan o gyllideb, yn ufudd ac yn llawen.

Mae’n bwysig bod y dysgu’n arwain at ryw fath o drefn ar gyfer rhoi mewn ffordd ymroddedig ar ffurf cyfle i ‘addunedu’.  Awgrymwn gyflwyno (neu atgyfodi neu adfywio) y syniad o Sul yr Adduned/Sul Diolchgarwch (gweler y nodiadau perthnasol ynghylch trefnu Sul yr Adduned).  Fel gyda’n holl addysgu a’n pregethu, rhaid bod yna’r cyfle ar gyfer herio, cymhwyso ac ymateb.

